
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
আমি একা ব্যর্থ জলযানে



স্রোতের আবর্ত থেকে রোজ ফুঁসে উঠছে স্মৃতিবীজ

ভস্মাধার থেকে

নিরীহ বাতাসে উড়ে যাচ্ছে রূঢ় চূর্ণ ছাই, দূরত্বের

গাঢ় অনুভবে ক্রমশ মিলিয়ে যাচ্ছে

শস্মদিগন্তের অন্ধকারে

একি স্বপ্ন একি মায়া একি ভ্রম


উজ্জ্বল স্থাপত্য ভেঙে অতর্কিতে উঠে আসে

হন্তারক ছায়া, দেখি

হঠাৎ কল্লোলিনী হয়েছে আরো নগর-সভ্যতা

হাততালি দিয়ে

তুমুল উল্লাসে ফেটে পড়ছে বীজ, দ্রুত

ফলোগমে গাছ মুখর হয়েছে।

একি স্বপ্ন একি মায়া একি ভ্রম


ফের, ছাই সরাতে সরাতে তুলে আনি

ভাঙা কুলোটিকে

জরাতুর সময়ে তখন দণ্ডিতের হাহাকার

শুষে নিচ্ছে শেষ ভালোবাসা

স্মৃতিবীজ ফুঁসে উঠছে স্রোতের আবর্ত থেকে

শুধু আমি একা ব্যর্থ জলযানে।

